
Sarajevo, 30.06.2025. godine                                                             

Sud Bosne i Hercegovine u Sarajevu, u vijeću Apelacionog odijeljenja sastavljenom od sudija Vesne Trifunović, kao predsjednika vijeća, Zvjezdane Antonović i Redžiba Begića kao članova vijeća, odlučujući o žalbi nezavisnog kandidata Maria Josića iz D., ul. ..., koga zastupa punomoćnik Dino Dabić, advokat iz Orašja, III Ulica broj 26, izjavljenoj protiv Rješenja Centralne izborne komisije Bosne i Hercegovine, broj: 05-1-07-5-109/25 od 19.06.2025. godine, u nejavnoj sjednici, održanoj dana 30.06.2025. godine, donio je 

R J E Š E N J E

Žalba se odbacuje kao nedopuštena.

O b r a z l o ž e n j e

Rješenjem Centralne izborne komisije Bosne i Hercegovine (u daljem tekstu CIK BiH) broj naveden u uvodu rješenja, uvažena je žalba nezavisnog kandidata Maria Josića, Odluka Općinske izborne komisije Domaljevac-Šamac, broj: 05-52/25 od 02.06.2025. godine je poništena I predmet vraćen na ponovni postupak.
Protiv navedeneog rješenja, žalitelj je blagovremeno podnio žalbu zbog pogrešno utvrđenog činjeničnog stanja, pogrešne primjene materijalnog prava i povrede odredaba upravnog postupka sa prijedlogom da se ista uvaži , ukine/poništi pobijana odluka CIK BiH kao i Rješenje Općinske izborne komisije Domaljevac-Šamac broj 05-52/25 od 02.06.2025. godine (u daljem tekstu OIK Domaljevac-Šamac), odnosno da se usvoji žalba i preinači pobijana odluka CIK BiH na način da se uvaži žalba od 03.06.2025. godine izjavljena na Rješenje OIK Domaljevac-Šamac. i obustavi postupak, uz zahtjev da se upravni organ obaveže da žalitelju naknadi troškove postupka zastupanja po punomoćniku-odvjetniku u iznosu od 1.080,00 KM. U obrazloženju žalbe navodi da OIK nije u cjelosti provela dokazni postupak kako bi utvrdila činjenice da je u vrijeme prijavljivanja zaista i postojao sporni plakat, jer je na uviđaj ako je obavljen trebao biti pozvan i žalitelj. Na te nepravilnosti je ukazivano u ranijim žalbama, kao i u žalbi od 03.06.2025. godine, ali se o takvim navodima nije očitovala CIK BiH. Navodi dalje da postoji zastara pokretanja postupka te da su sve radnje od samog početka neblagovremene, jer se navedeni prijestup mogao utvrditi samo unutar vremena nakon izbora (3-10 dana). Iz obrazloženja pobijane odluke se vidi da nije usvojen niti jedan žalbeni navod nego je odluka donesena isključivo iz razloga što je OIK izrekla novčanu kaznu u manjem iznosu od propisane.
Centralna izborna komisija Bosne i Hercegovine u odgovoru na žalbu predlaže da Sud žalbu odbije kao neosnovanu.

Žalba nije dopuštena.

Iz stanja spisa proizlazi da je žalitelj izjavio žalbu na prvostepenu odluku OIK Domaljevac-Šamac, broj 05-52/25 od 02.06.2025. godine, Centralnoj izbornoj komisiji BiH, koja je žalbu uvažila i poništila odluku OIK Domaljevac-Šamac i predmet vratila OIK na ponovni postupak. Dakle, pobijana odluka nije konačna jer upravni postupak koji će se voditi kod OIK Domaljevac-Šamac još nije okončan. Posebno se napominje da pravosnažnost odluke stiče izreka-dispozitiv, a ne obrazloženje odluke. 

Postupak po izbornim žalbama je propisan u Glavi IX Zakona o upravnim sporovima BiH, u kojem postupku se ocjenjuje zakonitost konačnog upravnog akta koji je u upravnom postupku donio nadležni organ uprave.
Odlukama donesenim u upravnom sporu kontroliše se zakonitost rada upravnih organa. Kada se istom osporeni upravni akt poništava (kao u konkretnom slučaju), tada još nije odlučeno o upravnoj stvari koja je bila predmet rješavanja u upravnom postupku jer je predmet vraćen nadležnom organu upravo s ciljem da zakonito riješi spor. U takvoj situaciji stranke nemaju procesno–pravni interes da pobijaju takvu odluku jer to nije u skladu sa osnovnom svrhom upravnog spora, da se cijeni zakonitost konačnog upravnog akta.

Zbog toga, u slučaju ako je uvažavanjem žalbe poništena odluka OIK Domaljevac-Šamac i predmet vraćen na ponovno rješavanje, u konkrentnoj upravnoj stvari izostala je konačna odluka, pa se stoga žalba treba odbaciti kao nedopuštena zbog nedostatka pravnog interesa stranaka za njegovo podnošenje. 

Posebno se napominje da bez obzira što CIK BiH u obrazloženju navodi da je OIK Domaljevac-Šamac izrekla novčanu kaznu ispod iznosa koji je propisan odredbom člana 19.9 stav 1. tačka 6. Izbornbog zakona BiH, odluka nije djelimično poništena samo u odnosu na visinu izrečene kazne, nego suprotno, ista je u cjelosti poništena i predmet vraćen na ponovni postupaku cjelosti
Iz navedenih razloga, apelaciono upravno vijeće Apelacionog odjeljenja Suda Bosne i Hercegovine nalazi da je žalba nedopuštena, pa je istu primjenom odredbe člana 52. stav 1. Zakona o upravnim sporovima Bosne i Hercegovine („Službeni glasnik BiH“ br.: 19/02 do 74/10) valjalo odbaciti kao nedopuštenu.

